
Аннотация: В данной статье автор 

изложил свои результаты исследования по 

вопросу регулирования механизмов 

социальной мобильности. Главный фактор 

социального управления является 

регулирование механизмов социальной 

мобильности. 

KIRISH 

Ijtimoiy jarayonlarni boshqarish usullari orasida bugungi kunda ularni tartibga solish usuli 

alohida dolzarblik kasb etadi. Tartibga solish (regulyatsiya) tushunchasining mohiyatiga doir turli 

nuqtai nazarlar mavjud. Masalan, ta’sirning yo‘nalishidan kelib chiqib tartibga solish ijtimoiy 

ob’ektning o‘zini emas, balki u faoliyat yuritadigan va rivojlanadigan muhit sharoitlarini 

o‘zgartirishga qaratilgan bilvosita boshqaruv ta’sirining bir turi hisoblanadi. 

Boshqa tomondan, «regulyatsiya (tartibga solish)» – bu ma’lum bir jarayonni belgilangan 

me’yorlar, qoidalarga muvofiqlashtirish maqsadida boshqaruv harakati, ya’ni ijro etuvchi 

harakatning bir turidir. Zamonaviy jamiyatlarda ijtimoiy mavqening yuksalishi, odatda, ham sub’ekt, 

ham jamiyat uchun keraklidir. Ko‘plab oilalarning yanada yuqori mavqeli guruhlarga o‘tishi soliqqa 

tortish bazasini kengaytiradi, jadal ijtimoiy-iqtisodiy rivojlanishni ta’minlaydi.  

Demak, ayollar ijtimoiy mobillikni shu yondashuv nuqtai nazaridan tartibga solish – bu ushbu 

jarayonni tartibga solish, ya’ni, ma’lum fazilatlarga ega hamda tegishli harakatlarni sodir etishda 

shaxsiy sa’y-harakatlarini sarf qilishga tayyor ayollarning o‘sib boruvchi harakatchanligiga 

ko‘maklashish (rag‘batlantirish). 

ASOSIY QISM 

Tartibga solish boshqaruvning eng kichik shakli sifatida belgilanadi, chunki «tartibga solish 

shakllanib bo‘lgan munosabatlar doirasidagi faoliyat muammolarini hal qiladi. Lekin rivojlangan 

boshqaruv shakllari inson faoliyati samaradorligini oshirish maqsadida muloqot shakllarini 

rivojlantirish jarayonida yuzaga kelayotgan muammolarini hal qilishga qaratilgan». 

Yuqorida bayon etilganlardan kelib chiqib, ayollar ijtimoiy mobillikni tartibga solish – bu 

ayollarning jamiyat hayotining turli sohalaridagi vertikal o‘sib boruvchi (va ixtiyoriy gorizontal) 

harakatchanligi uchun sharoitlar yaratish, shu bilan bir vaqtda, pasayib boruvchi harakatchanlikka 

olib keluvchi shart-sharoitlarni bartaraf qilishga qaratilgan ijtimoiy institutlar va tashkilotlarning 

ta’sir ko‘rsatishidir. Demak, ayollar ijtimoiy mobillikni tartibga solish, Ayollarning sub’ektiv 

intilishlarini amalga oshirishga, ayollarning jamiyatga integratsiya qilinishiga xizmat qiladi. 

Ayollar ijtimoiy mobillikni tartibga solish ma’lum tuzilishga ega hamda muayyan 

funksiyalarni bajaradi. 

Ayollar ijtimoiy mobillikni tartibga solish jarayonining tuzilishi ta’sir ko‘rsatish tomonlari 

(sub’ekti va ob’ekti), tartibga solishning me’yorlari, institutlari, boshqaruv harakatlari, shakllari va 

funksiyalarini o‘z ichiga oladi. 

Ayollar ijtimoiy mobillikni tartibga solish jarayoni ikki ishtirok etuvchi tomonga ega. Tartibga 

soluvchi tomon (ta’sir ko‘rsatuvchi tomon) sifatida harakatchanlik jarayonlariga istalgan shakl 

berishdan manfaatdor yoki korporativ maqsadlarni ko‘zlayotgan yoxud institutsional 

majburiyatlaridan kelib chiqayotgan hamda ayollar ijtimoiy mobillikka salmoqli ta’sir ko‘rsatadigan 

va uni tartibga soladigan ijtimoiy institutlar va tashkilotlar faoliyat yuritadi. 

Fikrimizcha, tartibga soluvchi ta’sir siyosiy institutlar, fuqarolik institutlari, jamoatchilik 

nazorati institutlari, ta’lim institutlari, iqtisodiy institutlar, ijtimoiy-moslashuv institutlari va 

hokazolar doirasida amalga oshiriladi. 

Tartibga solinuvchi tomon (ta’sir ostidagi tomon) ayollar ijtimoiy mobillikning jarayonlari 

hamda tartibga solishning maqsadi bo‘lgan ijtimoiy mobillik omillaridir. 

Ayollar ijtimoiy mobillikni tartibga solish davomida qarorlar tayyorlash va qabul qilish, 

hamkorlik, tashkilotchilik, muloqot, nazorat, baholash kabi yo‘naltiruvchi va ijro etuvchi harakatlar 

sodir etiladi. 

Ayollar ijtimoiy mobillikni tartibga solishning shakllari bir nechta mezonlar asosida 

tasniflanadi.  

Birinchidan, tartibga soluvchi ta’sirni amalga oshirish darajasiga ko‘ra respublika, hudud 

(o‘lka, voha), viloyat, tuman va shahar darajalarida amalga oshiriladi. 

Ikkinchidan, ijtimoiy mobillikning turlariga ko‘ra kasbiy-mehnat, ta’lim, iqtisodiy, siyosiy, 

huquqiy, nikoh va oila munosabatlarini tartibga solish ajratiladi. 

Uchinchidan, tartibga solishning turli ayollar guruhlariga qaratilgani bilan o‘quvchi ayollar, 

talaba ayollar, mehnatkash ayollar, yosh oilalar, nogironligi bor ayollar, shahar va qishloq 

ayollarining ijtimoiy mobilligini tartibga solish turlari mavjud. 

Ayollar ijtimoiy mobillikni tartibga solishning asosiy funksiyalari quyidagilar: 

barqarorlashtiruvchi, innovatsion, boshqaruvchi, ish kuchini qayta taqsimlash funksiyasi, ishlab 

chiqarish unumdorligini oshirish funksiyasi, nazorat, shaxsiy, saralash, kommunikativ, translyatsiya, 

emotsional, ijtimoiylashuv funksiyalari. 

Barqarorlashtiruvchi funksiya tartibga solinmayotgan ijtimoiy mobillik jamiyatning 

beqarorlashuviga olib kelishi, boshqaruv esa ijtimoiy tuzilmaning yaxlitligi, barqarorligini 

ta’minlashidan iborat. 

Ijtimoiy mobillikning tartibga solinishi jamiyat ijtimoiy tuzilishining yangilanishi, yetuk 

kadrlar oqimini ta’minlashi (innovatsiyaviy funksiya), tarmoq, hudud, milliy mehnat bozorlarida ish 

kuchining qayta taqsimlanishi, mehnat bozori talablari va mutaxassislarni tayyorlash tizimi 

o‘rtasidagi muvofiqlikni ta’minlash (regulyativ funksiya) imkonini beradi. Tartibga soluvchi 

ta’sirning amalga oshirilishi ish beruvchilarning ishchilarning kasbiy-malakaviy sifatlariga doir 

talablarning maqbul nisbatini ta’minlash imkonini beradi (ishlab chiqarish unumdorligini oshirish 

funksiyasi). 

XULOSA 

Ayollar ijtimoiy mobillikni tartibga solish davomida ma’lum me’yorlar davlat organlari va 

jamoatchilik tomonidan ishlab chiqiladi. Turli rasmiy va norasmiy, ijobiy va salbiy sanksiyalar 

tartibga solinuvchilarga nisbatan qo‘llaniladi, bunga misol qilib davlatning ma’muriy javobgarlik va 

jinoyat huquqiga oid me’yoriy huquqiy hujjatlari yoki kodekslarini aytib o‘tish mumkin. Keng 

jamoatchilk tomonidan esa jamoatchilik nazoratining o‘rnatilishidir. 

Ayollar ijtimoiy mobillikni tartibga solish ayollar shaxsini ular egallab turgan mavqeining 

ijtimoiy-iqtisodiy maqomi hamda yakka tartibdagi ehtiyojlar o‘rtasidagi muvofiqlikning ortishi 

orqali yuksaltirish (shaxsiy funksiya); ularning yanada ko‘tarilishi uchun ular orasidan yetuklarini 

tanlab olish (saralash); ayollarda muayyan ijtimoiy fazilatlarning shakllanishi (tarbiyaviy funksiya); 

yangi qatlam, guruh, tashkilotlarda muloqotni maqbullashtirish (kommunikativ funksiya) imkonini 

beradi. 

